

Innihaldsyvirlit


[image: image1.png]



Leiðreglur

fyri

eftirgeving og útseting av skatti v.m.


Fíggjarmálaráðið
Juni 2004

Innihaldsyvirlit

41
Inngangur


42
Lógarheimildir


53
Eftirgeving og útseting fyri persónar


53.1
Hvat kann eftirgevast


53.1.1
Persónsskattir


63.1.2
Skattur av mettari inntøku eftir § 104, stk. 1 í skattalógini


63.1.3
Skattahækkingar eftir § 104, stk. 2 í skattalógini


63.1.4
Umsitingarligar sektir eftir § 119, stk. 1 og 4 í skattalógini


63.1.5
Umsitingarligar sektir eftir kapittul 14 í skattalógini


63.1.6
Avgjøld, rentur, umsitingarligar sektir og gjøld eftir § 4, § 6,          § 8 og § 11 í lønarhæddaravgjaldslógini


63.1.7
Rentur


63.1.8
Onnur gjøld til tað almenna


73.2
Krøv fyri at eftirgeva


73.2.1
Meginreglurnar fyri skuldarumskipan


73.2.2
Krav um umsókn


73.2.3
Krav um gjaldtrot (insolvens)


93.2.4
Viðurskiftini hjá skuldaranum og umstøðurnar annars


93.2.5
Ymiskir týðandi tættir í samband við metingina


103.2.6
Vinnuvirki


103.2.7
Skuldarumskipan og skuldsemja (akkord)


113.3
Treytir, ið skulu fylgja við eftirgeving


113.3.1
Heil ella lutvís eftirgeving


123.3.2
Renting við lutvísari eftirgeving


123.3.3
Fyrivarni fyri mótrokning í eftirgivnari skuld


123.3.4
Eftirgevingin fellur burtur


133.4
Útseting í staðin fyri eftirgeving


133.5
Eftirgeving tá heilt serligar orsøkir gera seg galdandi


133.5.1
Eftirgeving tá umstøðurnar almikið tala fyri tí (§ 156)


133.5.2
Eftirgeving tá skattgjaldarin til undanførslu hevur grund, sum landsstýrismaðurin telur fullgóða (§ 104, stk. 3)


143.5.3
Eftirgeving tá viðurskiftini í stórum mæla fyri tí (§ 148)


144
Eftirgeving og útseting fyri feløg o.l.


144.1
Hvat kann eftirgevast


144.1.1
Felagsskattir (partafelagsskattir o.l.)


144.1.2
Skattir av mettum inntøkum eftir § 104, stk. 1 í skattalógini


144.1.3
Skattahækkingar eftir § 104, stk. 2 í skattalógini


144.1.4
Umsitingarligar sektir eftir § 119, stk. 1 og 4 í skattalógini


144.1.5
Umsitingarligar sektir eftir kapittul 14 í skattalógini


144.1.6
Avgjøld, rentur, umsitingarligar sektir og gjøld eftir § 4, § 6,          § 8 og § 11 í lønarhæddaravgjaldslógini


154.1.7
Rentur


154.1.8
Onnur gjøld til tað almenna


154.2
Krøv fyri at eftirgeva


154.2.1
Skattir av mettum inntøkum eftir § 104, stk. 1, skattahækkingar eftir § 104, stk. 2 og umsitingarligar sektir eftir § 119, stk. 1 og 4


154.2.2
Umsitingarligar sektir eftir kapittul 14 í skattalógini


164.2.3
Avgjøld, rentur, umsitingarligar sektir og gjøld eftir § 4, § 6,          § 8 og § 11 í lønarhæddaravgjaldslógini


165
Útseting/gjaldsskái vegna útbúgving


165.1
Krøv fyri at fáa eftirgeving/gjaldsskáa


165.2
Rentur


165.3
Tíðarfreistir





1 Inngangur

Leiðreglurnar fyri eftirgeving og útseting av skatti, fylgja ásetingunum í konkurslógini um skuldar​umskipan (gældssanering), soleiðis at eftirgevingarsiðvenjan hjá landsstýris​manninum verður tillagað siðvenjuni hjá skiftirættinum í skuldar​umskipanar​málum.

Endamálið við at gera leiðreglur viðvíkjandi eftirgeving og útseting av skatti – og til​laging av reglunum til skiftirættarsiðvenjuna – er, at tryggja eina so einsháttaða máls​viðgerð sum gjørligt á einum øki, har dentur verður lagdur á, at metingarnar verða lagaðar eftir tí einstaka, og at samlaðar metingar verða gjørdar av teimum ítøkiligu viðurskiftunum.

2 Lógarheimildir

Lógarheimild til at eftirgeva og útseta skatt og sektir er at finna í Løgtingslóg nr. 86 frá 1. september 1983 um landsskatt og kommunuskatt, við seinni broytingum. (Skattalógin). Lógarheimild til at eftirgeva og útseta lønarhæddaravgjald er at finna í Løgtingslóg nr. 193 frá 10. desember 1993 um lønarhæddaravgjald, við seinni broytingum. (Lønar​hæddar​avgjaldslógin).

Skattalógin § 156 er soljóðandi:

Landsstýrismaðurin í skattamálum hevur heimild til, tá umstøðurnar almikið tala fyri tí, at geva eftir ella lækka landsskatt, sum er endaliga álíknaður sum írestandi skattur eftir hesi lóg.

Skattalógin § 104, stk. 3 er soljóðandi:

Tær avleiðingar, ið nevndar eru í hesi grein og § 119, og sum standast av tí, ikki at lata inn sjálvuppgávu, ella av ikki rættstundis at lata inn sjálvuppgávu, roknskap ella roknskapartilfar, kann landsstýrismaðurin í skattamálum eftir tilmæli frá stýrinum lina ella heilt lata falla burtur, tá skattgjaldarin søkir um tað, og til undanførslu hevur grund, sum landsstýrismaðurin í skattamálum telur fullgóða.

Skattalógin § 148 er soljóðandi:

Tá ið viðurskiftini í stórum mæla fyri tí, soleiðis tá trongd er, hevur landsstýrismaðurin í skattamálum heimild til at geva upp ella lækka eykaskatt sambært § 147, umframt tær av Toll- og Skattaráð Føroya áløgdu sektir og eykagjøld sambært reglurnar í hesum kapitli. Viðvíkjandi teimum eykagjøldum, sektum og eykagjøldum, sum falla til kommununa, hevur bygdaráðið somu heimild til at geva upp ella lækka.

Lønarhæddaravgjaldslógin § 13 er soljóðandi:

Avgjald, rentur, gjøld og umsitingarligar sektir eftir hesi lóg kunnu verða eftirgivin, um: 

1) skuldarin prógvar, at hann ikki er førur fyri og innan fyri tey næstu árini ongi útlit hevur fyri at kunna lúka sínar gjaldsskyldur, og 

2) viðurskiftini hjá skuldaranum og umstøðurnar annars tala fyri hesum.

Stk. 2. Í samband við nýtslu av stk.1, nr.2, skal serliga leggjast dentur á, um skuldarin bert ella fyri meginpartin hevur skuld til landskassan, áhugan hjá skuldaranum í eftirgevan, hvussu gomul skuldin er, umstøðurnar við henni, tá ið hon varð til, og higartil rindan, umframt skuldarans viðurskifti í samband við málið um eftirgevingina.

Stk. 3. Eftirgeving kann bert veitast skuldarum, sum eru likamligir persónar, sbr. tó stk. 7.

Stk. 4. Eftirgeving kann ganga út uppá eftirgeving ella lækking av skuld skuldarans. Í samband við lækking, kann avtala gerast um gjaldsskáa við og rindan í avdráttum av tí ikki eftirgivna partinum av skuldini. Í gjaldsskáa- og avdráttartíðarskeiðinum verður skuldin ikki forrentað.

Stk. 5. Eftirgeving kann detta burtur, um: 

1) skuldarin í samband við málið um eftirgeving hevur gjørt seg sekan í svikaligum viðurskiftum ella 

2) skuldarin grovliga skúgvar til viks sínar skyldur í samband við at greiða tann ikki eftirgivna partin av skuldini.

Stk. 6. Kann skuldarin ikki prógva, at hann ikki er førur fyri og innanfyri tey næstu árini ongi útlit hevur fyri at kunna lúka sínar gjaldsskyldur, sbr. stk.1, nr.1, kann honum í staðin fyri eftirgeving verða latin gjaldsskái.

Stk. 7. Eftirgeving ella gjaldsskái kann annars, tá ið viðurskiftini í heilt serligum førum tala fyri hesum, latast feløgum. 

3 Eftirgeving og útseting fyri persónar

3.1 Hvat kann eftirgevast

3.1.1 Persónsskattir

Ásetingarnar í § 156 í skattalógini um eftirgeving av skatti fevna um vanligan inntøkuskatt hjá persónum, t.v.s. A- og B-skatt, sum er endaliga álíknaður sum írestandi skattur, og skatt av vinningi í samband við sølu av virðisbrøvum samb. ll. nr. 40 frá 17. apríl 1986 við seinni broytingum.

3.1.2 Skattur av mettari inntøku eftir § 104, stk. 1 í skattalógini

Ásetingarnar í § 104, stk. 3 í skattalógini um eftirgeving av skatti av mettum inntøkum fevna um skatt av mettari inntøku orsaka av, at skattgjaldarin ikki hevur latið líkningar​valdinum sjálvuppgávuna, ella at tann innlatna sjálvuppgávan ikki var fullfíggja.

3.1.3 Skattahækkingar eftir § 104, stk. 2 í skattalógini

Ásetingarnar í § 104, stk. 3 í skattalógini um eftirgeving av skattahækkingum fevna um hækkingar av inntøkuskattinum orsaka av, at skattgjaldarin ikki hevur latið líkningar​valdinum sjálvuppgávuna rættstundis.

3.1.4 Umsitingarligar sektir eftir § 119, stk. 1 og 4 í skattalógini

Ásetingarnar í § 104, stk. 3 í skattalógini um eftirgeving av sektum fevna um dagsektir álagdar orsaka av, at skattgjaldarin sýtir fyri at lata líkningarmyndugleikunum roknskapartilfar v.m. (§ 119, stk. 1), og sektir álagdar orsaka av, at skattgjaldarin ella annar persónur forðar líkningarvaldinum at koma á staðið at gera upp og meta um vøru​goymslu, innbúgv v.m. (§ 119, stk. 4).

3.1.5 Umsitingarligar sektir eftir kapittul 14 í skattalógini

Ásetingarnar í § 148 í skattalógini um eftirgeving av sektum og eykagjøldum fevna m.a. um sektir og eykagjøld orsaka av, at skattgjaldarin, fyri at sleppa undan at gjalda skatt, hevur greitt rangt frá ella á annan hátt givið líkningarmyndugleikunum villleiðandi upplýsingar.

3.1.6 Avgjøld, rentur, umsitingarligar sektir og gjøld eftir § 4, § 6, § 8 og § 11 í lønarhæddaravgjaldslógini

Ásetingarnar í § 13 í lønarhæddaravgjaldslógini um eftirgeving av avgjaldi, rentum, gjøldum og umsitingarligum sektum fevna um lønarhæddaravgjald hjá teimum avgjalds​skyldugu virkjunum (§ 4), rentur orsaka av at goldið verður ov seint (§ 6, stk. 5), umsitingarligar sektir orsaka av at sjálvuppgávan fyri eitt uppgerðartíðarskeið ikki verður latin inn rættstundis (§ 8, stk. 1) og gjøld, ið verða kravd fyri at senda áminningarskriv um rindan av avgjaldi (§  11, stk. 3).

3.1.7 Rentur

Umframt eftirgeving av skatti og lønarhæddaravgjaldi, kunnu afturatkomnar rentur eftirgevast.

Afturatkomnar rentur, ið eru tilskrivaðar álíknaða skattinum og/ella lønarhæddar​avgjaldinum, sum verða eftirgivin, eru fevndar av eftirgevingini.

3.1.8 Onnur gjøld til tað almenna

Landsstýrismaðurin hevur onga lógarheimild at eftirgeva aðra skuld til landskassan so sum MVG, toll, arbeiðsmarknaðargjøld, punktgjøld, endurgjaldskrøv o.o.

3.2 Krøv fyri at eftirgeva

3.2.1 Meginreglurnar fyri skuldarumskipan

Tað eru tær vanligu meginreglurnar fyri skuldarumskipan í konkurslógini, sum verða nýttar í málum sum landsstýrismaðurin fær um eftirgeving. Hesar meginreglur verða nærri viðgjørdar niðanfyri. 

Reglurnar í konkurslógini um skuldarumskipan miða ímóti, at linna um avleiðingarnar av fíggjarligum óføri, við tí endamáli at sleppast skal undan teimum sosialt óhepnu fylgjunum, ið kunnu standast av at vera varandi bundin av vónleysari skuld.

3.2.2 Krav um umsókn

Leiðreglurnar í hesum skrivi fevna bert um eftirgeving og útseting í samband við umsókn frá skuldaranum. Leiðreglurnar fevna sostatt ikki um avtalur um útseting, sum skuldarin gerð við innheintingar​myndugleikan, og sum verða gjørdar við innheintingarfyrilitum fyri eyga.

3.2.3 Krav um gjaldtrot (insolvens)

Sambært § 197 í konkurslógini, er fyrsta treytin fyri at fáa skuldarumskipan, at talan er um sonevnt fullfíggjað gjaldtrot (kvalificeret insolvens), t.v.s. at skuldarin sannar, at hann ikki er førur fyri, og at tað innanfyri tey næstu árini ikki eru útlit fyri, at hann gerst førur fyri at kunna svara gjaldskyldum sínum.

Sostatt skal talan vera um ein misjavna millum skuldarans gjaldsevni og skuld hansara til skattamyndugleikarnar.

Tað er ein fortreyt at skuldin ikki frammanundan er goldin. Meginreglan er, at goldin skuld ikki kann verða afturgoldin í samband við eina eftirgeving.

Fyri at lýsa fíggjarligu støðuna hjá skuldaranum og hvørjar møguleikar hann hevur, fyri at halda gjaldstreytirnar í eini skuldarumskipan, skulu ogn, inntøkur í løtuni og væntaðir framtíðar inntøkumøguleikar, setast upp ímóti neyðugum útreiðslum og samlaðu skuldini.

Eftir meginreglunum fyri skuldarumskipan eigur dentur ikki einans at verða lagdur á viðurskiftini hjá skuldara​num sjálvum, men øllum húskinum. Soleiðis skulu t.d. inntøkuviðurskiftini hjá hjúnafelaganum/makanum ella heimabúgvandi børnum takast við í metingina. Ogn hjá hesum persónum kann eftir meginregluni fyri skuldarumskipan eisini verða tikin við í metingina, um serlig viðurskifti tala fyri tí.

Í sambandi við metingina av samlaðu inntøkuviðurskiftunum hjá húskinum í teimum førum, har talan er um ein nýggjan hjúnafelaga/maka, eiga serlig fyrilit at verða tikin fyri hesum. Her eigur dentur m.a. at verða lagdur á, hvussu long tíð er farin frá, at skuldin er íkomin, til tað nýggja samlívið byrjaði. Møgulig ogn hjá einum nýggjum hjúna​felaga/maka eigur sostatt í flestu førum ikki at verða tikin við í metingina. Tað eigur tó í hvørjum einstøkum føri, at verða gjørd ein ítøkilig meting, sum er laga eftir viður​skiftunum hjá tí einstaka.

Hædd eigur at vera tikin fyri, um skuldarin hevur møguleika fyri at taka lán við veð í ogn ella at selja ogn, sum skuldarin og húski hansara ikki hava tørv á. Meginreglan er tó tann, at tað við metingini av um skuldarin eigur at taka lán í ella selja ogn, einans er ogn skuldarans, sum verður tikin við í metingina.

Meginreglan er tann, at tað ikki verður kravt at hús, sum skuldarin og húski hansara búgva í, skulu seljast, um útreiðslurnar av at búgva í húsunum eru rímiligar. 

Hendan meginreglan er eisini galdandi sjálvt um eitt munandi frívirði er í húsunum. Um soleiðis vil til, verður í málum um eftirgeving tikið veð í húsunum soleiðis, at hesin parturin av skuldini verður hildin uttanfyri eftirgevingina. T.v.s. at miðað verður eftir, at “gera endaliga upp” við tað veðtryggjaða kravi, soleiðis at skilja at tann parturin av skuldini, sum liggur uttanfyri virði av veðnum kann verða eftirgivin.

Afturkeyp ella avtøka av eftirlønarskipanum v.m. eigur at verða kravt í sama mun, sum skiftirætturin krevur hetta í málum um skuldarumskipan. Tó kunnu smærri upphæddir og/ella skipanir, sum ikki kunnu afturkeypast, verða hildnar uttanfyri.

Hædd eigur at verða tikin fyri útlitunum fyri, at skuldarin arvar, harundir møguleikanum fyri at hann fær forskotsarv.

Sambært vanligum meginreglum fyri skuldarumskipan verður við eftirgeving, sum nevnt omanfyri, sæð burtur frá pantikrøvum í tann mun pantið røkkur. Hetta merkir, at veðtryggjað skuld ikki verður eftirgivin.

Viðvíkjandi inntøkuviðurskiftunum skal kannast, um útlit eru fyri at hesi fara batna munandi. Somuleiðis skal hædd takast fyri um skuldarin, orsaka av framfluttum roknskaparligum halli í einum ella fleiri undanfarnum árum, ikki kemur at gjalda inntøkuskatt. 

Eru inntøkurnar hjá skuldaranum (húskinum) munandi lægri enn vanligt, eigur hetta sjálvsagt at verða tikið við í metingini av møguleikunum fyri at afturgjalda skuldina. Eru inntøkurnar hjá skuldaranum (húskinum) hinvegin munandi hægri enn vanligt, útihýsir hetta ikki í sær sjálvum eftirgeving. Tó má skuldin í slíkum førum vera samsvarandi størri áðrenn talan kann blíva um eftirgeving.

Tað ber ikki til at seta upp almennar treytir/reglur fyri, hvussu stór skuldin skal vera, fyri at hon kann verða eftirgivin. Tað, ið er avgerandi er um skuldarin, við atliti at teimum núverandi fíggjarligu viðurskiftunum og teimum fyritreytum, sum kunnu setast upp viðvíkjandi framtíðar inntøkumøguleikum, er førur fyri at røkja gjaldsskyldur sínar. Skuldin má í hesum sambandi eisini samanberast við aldur, útbúgving og vinnu​møgu​leikar skuldarans. Sostatt er eisini møguligt at eftirgeva, sjálvt um talan er um smærri upphæddir, um viðurskiftini hjá skuldaranum annars mæla fyri tí.

Tá ið metast skal um vánirnar fyri at skuldarin kann gjalda skuldina, mugu fyrilit takast fyri rímiligum útreiðslum til bústað, neyðugum akfari, livikostnaði, uppihaldsskyldum og øðrum rímiligum útreiðslum. Eisini hvussu stóran tiltøkupening (rådighedsbeløb) skuldarin (húski) hevur fyri neyðini, má metast um í hvørjum einstøkum føri alt eftir støddini á húskinum. Hendan upphædd eigur tó at vera á áleið sama støði, sum tann skiftirætturin ásetur í skuldarumskipanarmálum.

3.2.4 Viðurskiftini hjá skuldaranum og umstøðurnar annars

Sambært § 197 í konkurslógini, er onnur treytin fyri at fáa skuldarumskipan, at viðurskiftini hjá skuldaranum og umstøðurnar annars tala fyri tí.

Í sambandi við hesa meting skal dentur serliga leggjast á, um talan einans ella fyri tað mesta er um skattaskuld (sí petti 3.2.7), hvønn áhuga skuldarin hevur í at fáa eftirgeving, aldurin á skuldini, undir hvørjum umstøðum skuldin er íkomin, afturgjalding higartil og viðurskiftini hjá skuldaranum undir viðgerðini av eftirgevingarmálinum.

Metast skal um, um skuldarin, tá ið hann hevur fingið skuldina eftirgivna, hevur møguleika fyri at svara gjaldskyldum sínum framyvir. Í hesum liggur ein meting av, um eftirgevingin hevur veruligt gagnvirki (nyttevirkning) fyri skuldaran. Um bert ein partur av skuldini verður eftirgivin, skal sostatt tryggjast at skuldarin fær veruligan møguleika fyri at afturgjalda restskuldina. Endamálið er sostatt at sleppa undan, at skuldarans møguleikar fyri at liva eitt sámiligt lív verða oyðilagdir orsaka av vónleysari skuld.

Tá mett verður um viðurskiftini og umstøðurnar annars hjá skuldaranum, eiga nakrir týðandi tættir at havast í huga. Hesir verða nærri viðgjørdir niðanfyri í petti 3.2.5. Er talan um skuldarar, ið reka sjálvstøðugt vinnuvirki, skulu harumframt nøkur serstøk viðurskiftir viðgerast. Hesi verða nærri viðgjørd niðanfyri í petti 3.2.6. Havast skal tó í huga at eingir av hesum tættum í sjálvum sær eru avgerandi fyri, um eftirgeving skal játtast. Ein samla meting má gerast av øllum viðurskiftum og umstøðum í hvørjum einstøkum máli.

3.2.5 Ymiskir týðandi tættir í samband við metingina

Aldurin á skuldini er ein táttur, ið skal verða tikin við í metingina av um eftirgeving skal játtast. Jú eldri skuldin er, jú meiri talar fyri at eftirgeva.

Hevur skuldarin eftir førimuni roynt at avdraga skuldina, talar hetta fyri at eftirgeva.

Er skuldarin, eftir at skuldin er íkomin, vorðin meint raktur av drúgvari sjúku, vanlukkutilburði ella munandi óvæntaðum broytingum í fíggjarviðurskiftunum, t.d. í samband við skifti til eftirløn, talar hetta fyri at eftirgeva.

Í teimum førum, har skuldin í høvuðsheitinum er íkomin orsaka av, at mett er um skatt​skyldugu inntøkuna, og málið ikki er uppafturtikið áðrenn freistina fyri uppafturtøku, t.d. orsaka av skuldarin er raktur av sjúku, fíggjarligum skrædli ella líknandi, eigur hettar at verða tikið við í metingina.

Um skuldarin, aftaná at skuldin er íkomin, hevur flutt fram skattligt hall, og harvið minka um ella beint burtur skattgjaldingina hjá húskinum, uttan at tað eyka gjaldføri, ið hervið er fingið, er brúkt til at niðurgjalda skattaskuldina, er hettar nakað, sum talar ímóti eftirgeving.

Um skuldin er íkomin í samband við, at skuldarin hevur verið við í tiltøkum, sum eru kolldømd av skattamyndugleikunum, og har aðalendamálið við tiltakinum hevur verið, at minka um ella beina burtur skattgjaldingina hjá viðkomandi, er hettar nakað, sum talar ímóti eftirgeving.

Er skuldin íkomin í samband við revsiverd viðurskiftir, ella er skuldin upparbeitt skipa og yvir eitt longri tíðarskeið talar hettar ímóti eftirgeving.

Við metingini av hugtakinum “upparbeitt skipa” skal síggjast burtur frá írestandi skattum, sum bert eru rentur av persónsskatti. Er talan um at skuldin ella meginparturin av skuldini er íkomin í samband við eitt (staðfest) revsivert viðurskifti, talar hettar sum sagt ímóti eftirgeving. Bert í teimum førum har tað revsiverda viðurskiftið, sum skuldin stavar frá liggur nógv ár afturi í tíðini, ella har bert ein lítil partur av skuldini stavar frá einum revsiverdum viðurskifti, kann eftirgeving koma uppá tal.

Um skuldarin við serligum tiltøkum hevur skipa seg soleiðis, at húskið sammet við skuldina hevur kunna uppihildið eitt órímiliga høgt livistøði, samstundis sum rættarsókn ikki hevur rinið við, er hettar nakað, sum talar ímóti eftirgeving.

3.2.6 Vinnuvirki

Meginreglan er, at ein skuldari ikki kann fáa eftirgeving, um hann rekur sjálvstøðugt vinnuvirki. T.v.s. at virkið má vera hildið uppat (t.d. við sølu ella avtøku) áðrenn eftirgeving kann verða játtað.

Hevur skuldarin avhendað vinnuvirkið til hjúnafelagan/makan, men rekur hann framvegis virki, ella heldur virkið fram sum eitt felag (t.d. P/F ella Sp/f) við skuldaranum sum leiðara kann eftirgeving aloftast ikki verða játtað. Undantak kann gerast, um virkið lítlan og ongan fíggjarligan týdning hevur.

Um so er, at vinnuvirkið hevur hildið áfram í nøkur á, uttan at nýggj skuld er íkomin, men eisini uttan at fíggjarstøðan er, ella kann væntast at batna so mikið, at tann gamla skuldin kann verða goldin, eigur tað áhaldandi vinnuvirksemi ikki í sjálvum sær at verða forðingin fyri heilari ella lutvísari eftirgeving. Tað er sjálvandi ein treyt, at inntøku​viðurskiftini í virkinum og avrokningin av skattum og avgjøldum eru støðug og álítandi.

3.2.7 Skuldarumskipan og skuldsemja (akkord)

Sum nevnt í petti 3.2.4 skal dentur serliga leggjast á, um talan einans ella fyri tað mesta er um skattaskuld, hvønn áhuga skuldarin hevur í at fáa eftirgeving, aldurin á skuldini, undir hvørjum umstøðum skuldin er íkomin, afturgjalding higartil og viðurskiftini hjá skuldaranum undir viðgerðini av eftirgevingarmálinum.

Um skuldarin hevur aðra munandi skuld enn skattaskuld til almennar ella privatar ognarar, eigur hann at verða vístur á at søkja um eina heildarloysn, t.d. skuldarumskipan ella eina sjálvbodna semju við ognararnar, sum byggir á meginreglurnar fyri skuldar​umskipan.

Um skuldarin hevur eina váttan ella líknandi frá øðrum ognarum um, at ein eldri munandi skuld ikki fer at verða kravd inn, eigur heil ella lutvís eftirgeving ikki at verða útihýst. Er tað so, at allir aðrir ognarar hava givið tílíka váttan, kann málið viðgerast, sum tá talan er um skuldara, sum bert hevur skattaskuld.

Um skuldarin umframt omanfyri nevndu eldri skuld, hevur nýggjari skuld, sum er nýtt til skilagóð endamál fyri at koma víðari aftaná eitt fíggjarligt skrædl, t.d. lán til innskot í bústað, neyðugt akfar ella (endur)útbúgving, eigur hettar ikki at útihýsa einari møguligari eftirgeving av tí gomlu skuldini.

Sjálvt um landsstýrismaðurin í einum ítøkiligum máli ikki kann/vil játta eftirgeving ella útseting, er einki í vegin fyri, at skiftirætturin eftir reglunum í konkurslógini fremur eina skuldarumskipan, ið millum annað fevnir um skattir og sektir.

Eisini í teimum førum har landsstýrismaðurin hevur játta eftirgeving, kann skifti​rætturin fremja skuldarumskipan fyri møguliga aðra eftirverandi skuld. Ein lutvís eftirgeving játtað av landsstýrismanninum er heldur ikki í vegin fyri, at ein seinni skuldar​umskipan framd av skiftirættinum kann føra við sær, at eftirverandi skuld til skatta​myndugleikarnar verður heilt ella lutvíst eftirgivin.

3.3 Treytir, ið skulu fylgja við eftirgeving

3.3.1 Heil ella lutvís eftirgeving

Sambært §§ 104, stk. 3, 148 og 156 í skattalógini kunnu teir skattir og tær sektir og rentur, sum eru nevndar undir petti 3.1 eftirgevast heilt ella lutvíst. Um eftirgevast skal heilt ella lutvíst, valdast einari meting av fíggjarviðurskiftunum hjá skuldaranum (húskinum).

Um skuldin verður lutvíst eftirgivin, skal skuldin lækkast so mikið, at skuldarin gerst førur fyri at gjalda tað, sum eftir er eftir vanliga 5 árum. Við hvørjum prosentparti lækkingin skal gevast, verður ásett eftir skuldarans væntaðu inntøkum og útreiðslum í afturgjaldstíðini og við tí fyriliti, at skuldarin og húski hansara skulu kunna varðveita ein sámiligan livifót. Tann parturin av skuldini, sum ikki er eftirgivin, kann verða goldin í avdrøgum ella í einum.

Um skuldarin hevur møguleika fyri at útvega so mikið av peningi, at hann kann gjalda alla skuldina í einum, kann avsláttur verða givin samsvarandi tí rentufyrimuni, sum fæst við, at goldið verður alt fyri eitt.

Afturatkomnar rentur, ið eru tilskrivaðar álíknaða skattinum, sum verður eftirgivin, eru eisini fevndar av eftirgevingini.

3.3.2 Renting við lutvísari eftirgeving

Í samband við lutvísa eftirgeving steðgar rentingin av tí partinum av skuldini, sum ikki verður eftirgivin, frá tí degi umsóknin var móttikin. T.v.s. at renta ikki skal gjaldast av tí partinum av skuldini, sum ikki verður eftirgivin og sum verður goldin í avdrøgum ella í einum.

Rentuundantøkan samsvarar við tað, sum er galdandi tá skiftirætturin ger úrskurð um skuldarumskipan.

3.3.3 Fyrivarni fyri mótrokning í eftirgivnari skuld

Tá ið skattaskuld til tað almenna verður eftirgivin, skal fyrivarni takast fyri mótrokning í møguligum avlopsskatti, sum kemur í, orsaka av seinni broytingum í skattaálíkningini fyri tað ári eftirgevingin verður givin ella undanfarin ár. Tað vil siga, at í fráboðanini um at eftirgeving er játta, skal fyrivarni takast fyri mótrokning í møguligum avlopsskatti.

Grundgevingin fyri hesum er meginreglan um, at goldin skuld ikki kann verða afturgoldin í samband við eftirgeving (sí petti 3.2.3).

3.3.4 Eftirgevingin fellur burtur

Sambært § 229 í konkurslógini kann ein úrskurður um skuldarumskipan verða settur úr gildi, um skuldarin hevur gjørt seg sekan í sviki ella í stóran mun ikki hevur yvirhildið sínar skyldur í samband við skuldarumskipanina.

Ein eftirgeving, játta av landsstýrismanninum kann á sama hátt falla burtur, um skuldarin við sviki ella líknandi av órøttum hevur fingið eftirgeving. T.d. kann talan verða um, at skuldarin ikki hevur upplýst um ognir, sum hann eigur ella inntøkur, sum hann hevur.

Er talan um eina lutvísa eftirgeving, kann hendan harumframt falla burtur, um skuldarin í stóran mun ikki heldur álagdar skyldur viðvíkjandi tí partinum av skuldini, sum ikki er eftirgivin. T.d. kann talan vera um, at skuldarin í eitt longri tíðarskeið letur vera við at gjalda avdráttir, hóast hann hevur pening til tess.

Vera álagdar skyldur ikki hildnar orsaka av íkomnari búskaparkreppu, arbeiðsloysi ella sjúku, eigur hettar ikki í sær sjálvum at hava við sær, at eftirgevingin fellur burtur.

Er inngjaldið bert seinka nakrar fáar dagar, eigur hettar ikki í sær sjálvum at hava við sær, at eftirgevingin fellur burtur.

Ein samla meting av hvussu stórt mishaldið er, og av hvørjari orsøk tað er íkomið, skal gerast í hvørjum einstøkum føri.

Í fráboðanini um at eftirgeving er játtað, skal upplýsast um, at eftirgevingin kann falla burtur, um skuldarin við sviki ella líknandi av órøttum hevur fingið eftirgeving, ella um skuldarin í stóran mun ikki heldur álagdar skyldur viðvíkjandi tí partinum av skuldini, sum ikki er eftirgivin.

3.4 Útseting í staðin fyri eftirgeving

Har landsstýrismaðurin hevur heimild til at eftirgeva (sí petti 3.1), hevur hann eisini heimild til at geva útseting/gjaldsskáa. Landsstýrismaðurin kann geva útseting/gjaldsskáa í størri mun enn innheintingin hjá Toll- og skattstovuni, sum skal halda seg til inn​heintingarlig fyrilit.

Somu krøv, sum eru avgerandi fyri, um ein skuldari skal fáa eftirgeving (sí petti 3.2), hava týdning fyri um skuldarin skal fáa útseting/gjaldsskáa. Útseting/gjaldsskái kann verða givin í teimum førum, har skuldarin ikki fult út líkur krøvini fyri at fáa eftirgeving, men har umstøðurnar kortini eru soleiðis at ein lætti eigur at verða givin. T.d. í teimum førum har stór óvissa valdar um fíggjarligu útlitini hjá skuldaranum tey komandi árini, kann verða játta útseting í staðin fyri eftirgeving.

Rentuundantøkan, ið er galdandi í samband við lutvísa eftirgeving (sí petti 3.3.2), er ikki sjálvvirkandi galdandi í samband við útseting/gjaldsskáa.

Tá ið útseting/gjaldsskái verður veitt/ur, skal fyrivarni takast fyri mótrokning í møguligum avlopsskatti, sum kemur í, orsaka av seinni broytingum í skattaálíkningini. Tað vil siga, at í fráboðanini um at útseting/gjaldsskái er játta/ur, skal fyrivarni takast fyri mótrokning í møguligum avlopsskatti og øðrum útgjaldingum frá landskassanum.

3.5 Eftirgeving tá heilt serligar orsøkir gera seg galdandi

3.5.1 Eftirgeving tá umstøðurnar almikið tala fyri tí (§ 156)

Orðingin í § 156 “tá umstøðurnar almikið tala fyri tí” er meiri víðfevnandi enn meginreglurnar fyri skuldarumskipan eru. T.d. kunnu umstøðurnar almikið tala fyri eftirgeving av írestandi skatti, sjálvt um talan ikki er um gjaldtrot.

Hendan áseting gevur sostatt heimild til eftirgeving ella útseting, eftir einari meiri ítøkiligari og fríðari meting av umstøðunum hjá skuldaranum. Heimildin fevnir tó um eitt sera avmarka øki, og eigur bert at verða nýtt í heilt serligum førum.

3.5.2 Eftirgeving tá skattgjaldarin til undanførslu hevur grund, sum landsstýrismaðurin telur fullgóða (§ 104, stk. 3)

Eftir orðaljóðinum er hendan heimildin sera víð, og letur tað verða upp til landsstýris​mannin at avgera hvat hann heldur er fullgóð grund.

Sum dømi um nær heimildin í serligum førum kann verða nýtt, kann nevnast at hækkingar í inntøkuskattinum samb. § 104, stk. 2 vegna ov seint innlatna sjálvuppgávu kunnu verða eftirgivnar, um talan er um fyrstu ferð at skattgjaldarin hevur forsømt at lata inn sjálvuppgávuna til tíðina.

3.5.3 Eftirgeving tá viðurskiftini í stórum mæla fyri tí (§ 148)

Orðingin í § 148 “tá viðurskiftini í stórum mæla fyri tí” inniheldur júst somu heimildir sum orðingin “tá umstøðurnar almikið tala fyri tí” í § 156. Víst verður tí til petti 3.5.1.

4 Eftirgeving og útseting fyri feløg o.l.

4.1 Hvat kann eftirgevast

4.1.1 Felagsskattir (partafelagsskattir o.l.)

Eingin heimild er til at eftirgeva skatt, sum er álíknaður feløgum (partafelagsskatt o.l.). § 156 í skattalógini fevnir bert um eftirgeving av vanligum inntøkuskatti hjá persónum, og kann tískil ikki brúkast sum heimild til eftirgeving av felagsskattum.

4.1.2 Skattir av mettum inntøkum eftir § 104, stk. 1 í skattalógini

Ásetingarnar í § 104, stk. 3 í skattalógini um eftirgeving av skatti av mettari inntøku orsaka av at skattgjaldarin ikki hevur latið líkningar​valdinum fullfíggjaða sjálvuppgávu eru eisini galdandi fyri felagsskattir (partafelagsskattir o.l.).

4.1.3 Skattahækkingar eftir § 104, stk. 2 í skattalógini

Ásetingarnar í § 104, stk. 3 í skattalógini um eftirgeving av skattahækkingum orsaka av at skattgjaldarin ikki hevur latið líkningarvaldinum sjálvuppgávuna rættstundis, eru eisini galdandi fyri felagsskattir (partafelagsskattir o.l.).

4.1.4 Umsitingarligar sektir eftir § 119, stk. 1 og 4 í skattalógini

Ásetingarnar í § 104, stk. 3 í skattalógini um eftirgeving av sektum álagdar orsaka av, at skattgjaldarin sýtir fyri at lata líkningarmyndugleikunum roknskapartilfar v.m. (§ 119, stk. 1), og sektir álagdar orsaka av, at skattgjaldarin ella annar persónur forðar líkningarvaldinum at koma á staðið at gera upp og meta um vørugoymslu, innbúgv v.m. (§ 119, stk. 4), eru eisini galdandi fyri feløg o.l..

4.1.5 Umsitingarligar sektir eftir kapittul 14 í skattalógini

Ásetingarnar í § 148 í skattalógini um eftirgeving av sektum og eykagjøldum orsaka av, at skattgjaldarin, fyri at sleppa undan at gjalda skatt, hevur greitt rangt frá ella á annan hátt givið líkningarmyndugleikunum villleiðandi upplýsingar, eru eisini galdandi fyri feløg o.l..

4.1.6 Avgjøld, rentur, umsitingarligar sektir og gjøld eftir § 4, § 6, § 8 og § 11 í lønarhæddaravgjaldslógini

Ásetingarnar í § 13 í lønarhæddaravgjaldslógini um eftirgeving av lønarhæddaravgjald hjá teimum avgjalds​skyldugu virkjunum (§ 4), rentur orsaka av at goldið verður ov seint (§ 6, stk. 5), umsitingarligar sektir orsaka av at sjálvuppgávan fyri eitt uppgerðar​tíðarskeið ikki verður latin inn rættstundis (§ 8, stk. 1) og gjøld, ið verða kravd fyri at senda áminningarskriv um rindan av avgjaldi (§  11, stk. 3), eru samb. § 13, stk. 3 bert galdandi fyri likamligir persónar. Um viðurskiftini í heilt serligum førum tala fyri hesum, kann eftirgeving ella gjaldsskái samb. § 13 stk. 7 tó verða latin feløgum o.l..

4.1.7 Rentur

Umframt eftirgeving av skatti av mettum inntøkum og skattahækkingum, kunnu afturatkomnar rentur eftirgevast.

Afturatkomnar rentur, ið eru tilskrivaðar álíknaða skattinum ella skattahækkingini, sum verður eftirgivin, eru fevndar av eftirgevingini.

4.1.8 Onnur gjøld til tað almenna

Landsstýrismaðurin hevur onga lógarheimild at eftirgeva aðra skuld til landskassan so sum MVG, toll, arbeiðsmarknaðargjøld, punktgjøld, endurgjaldskrøv o.o.

4.2 Krøv fyri at eftirgeva

Í petti 3.2 eru krøvini fyri eftirgeving og útseting hjá persónum viðgjørd, men eru hesi krøv ikki nýtilig í samband við eftirgeving og útseting hjá feløgum o.l.. Tó er tað eisini fyri feløg o.l. eitt krav, at søkjast má um eftirgeving ella útseting fyri at málið skal verða viðgjørt.

4.2.1 Skattir av mettum inntøkum eftir § 104, stk. 1, skattahækkingar eftir § 104, stk. 2 og umsitingarligar sektir eftir § 119, stk. 1 og 4

Sambært § 104, stk. 3 kann landsstýrismaðurin eftirgeva “eftir tilmæli frá stýrinum” og “tá skattgjaldarin ... til undanførslu hevur grund, sum landsstýrismaðurin í skattamálum telur fullgóða.”.

Sum nevnt í petti 3.5.2 er hendan heimildin eftir orðaljóðinum sera víð, og letur tað verða upp til landsstýrismannin at avgera hvat hann heldur er fullgóð grund. Sambært siðvenju hevur heimildin tó næstan ikki verið nýtt, tá talan hevur verið um feløg o.l.

Hettar kemst av, at eitthvørt felag nærum dagliga arbeiðir við freistum o.l., og tí verður kravt at eitt felag er ført fyri at halda skil á, at freistir verða hildnar. Klára felagið ikki hettar má tað halda uppat. Heimildin eigur tí bert at verða nýtt í heilt serligum undantaksførum.

4.2.2 Umsitingarligar sektir eftir kapittul 14 í skattalógini

Sambært § 148 kann landsstýrismaðurin eftirgeva “tá ið viðurskiftini í stórum mæla fyri tí”.

Eisini hendan heimildin kann eftir orðaljóðinum tykjast nakað víð, men sum nevnt omanfyri í petti 4.2.1 verða sett stór krøv til feløg og teirra umsiting. Tað er tí nærum óhugsandi, at eitt felag kann koma soleiðis fyri at “viðurskiftini í stórum mæla fyri” eftirgeving. Eisini hendan heimildin eigur tí bert at verða nýtt í heilt serligum undantaks​førum.

4.2.3 Avgjøld, rentur, umsitingarligar sektir og gjøld eftir § 4, § 6, § 8 og § 11 í lønarhæddaravgjaldslógini

Sambært § 13, stk. 7 kann eftirgeving ella gjaldsskái latast feløgum o.l., tá ið viðurskiftini í heilt serligum førum tala fyri hesum.

Tað framgongur av orðingini, at heimildin at eftirgeva ella veita gjaldsskáa til feløg o.l. er sera avmarkað, og tí kann eisini hendan heimildin bert verða nýtt í heilt serligum undantaksførum.

5 Útseting/gjaldsskái vegna útbúgving

5.1 Krøv fyri at fáa eftirgeving/gjaldsskáa

Um skuldarin fer undir útbúgving, og av tí sama ikki megnar at afturgjalda í tíðini útbúgvingin varar, kann útseting/gjaldsskái verða veitt/ur.

Fyri at fáa útseting/gjaldsskáa skal skuldarin skjalprógva, at hann er undir útbúgving og saman við umsóknini senda inn avrit av lestrarkorti ella øðrum skjalprógvi frá skúla ella lærustovni. Eisini skal upplýsast, hvussu leingi útbúgvingin varar og um inntøku​viðurskiftini undir útbúgvingini.

Um útseting/gjaldsskái verður veitt/ur, skal skuldarin undirskriva eina sjálvbodna sátt, ið lýkur krøvini í rættargangslógini § 478, stk. 1, nr. 4.

5.2 Rentur

Tá sjálvboðin sátt er undirskriva, steðgar rentutilskrivingin frá tí degi umsóknin var móttikin og so leingi skuldarin er undir útbúgving. Rentur, sum eru afturat​komnar orsaka av eftirstøðu áðrenn umsóknin um útseting/gjaldsskáa er send inn, verða ikki strikaðar.

5.3 Tíðarfreistir

Útseting/gjaldsskái verður bert veitt/ur fyri tað áramáli útbúgvingin er ásett at taka.

Um so er, at skuldarin ikki er liðugur við útbúgvingina til ásettu tíðina, skal nýggj umsókn um útseting/gjaldsskáa sendast inn við frágreiðing um orsøkina til at útbúgvingin ikki er liðug. Eisini skal upplýsast nær útbúgvingin væntandi verður liðug.

Um so er, at skuldarin steðgar við útbúgvingini áðrenn hon er liðug, fellur útsetingin/gjaldsskáin burtur og rentutilskrivingin byrjar aftur. Í hesum føri hevur skuldarin skyldu til at boða frá til Toll- og Skattstovu Føroya beinanvegin, soleiðis at avtala kann verða gjørd um afturgjald av skuldini.

